
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Mudah-mudahan kehidupan kita sentiasa dalam
naungan Allah SWT. Khatib mengingatkan para jemaah agar memberi sepenuh perhatian
kepada khutbah yang akan disampaikan dan tidak melakukan perkara-perkara yang lagha
seperti berbual-bual atau menggunakan telefon. Alangkah ruginya jika kita sudah berada

dalam mas;jid ini tetapi kita masih terleka dengan urusan dunia.

Pada hari ini, khatib akan menyampaikan khutbah yang bertajuk: “Ramadan Bulan Al-

Quran”.

Sebelum itu, khatib juga ingin mengingatkan sidang jemaah sekalian agar terus istigamah
mengimarahkan masjid, surau dan majlis-majlis ilmu terutamanya pada bulan Ramadan
yang penuh keberkatan dan keampunan ini, serta saling berpesan antara satu sama lain
dalam usaha menyeru melakukan kebaikan dan memberi peringatan dalam mencegah
sebarang bentuk kemungkaran. Marilah kita mengambil kesempatan berada dalam bulan
yang mulia ini untuk terus meningkatkan amal ibadah seperti solat tarawih, giamullail,
bertadarus, bersedekah, menunaikan solat secara berjemaah, menghadiri majlis-majlis
iimu dan sebagainya. Semoga dengan itu, ia akan menjadikan kita hamba-Nya yang

bertakwa.

SIDANG JEMAAH YANG DIRAHMATI ALLAH,

Al-Quran diturunkan oleh Allah SWT kepada utusan-Nya yang terakhir iaitu Nabi
Muhammad SAW sebagai pembimbing manusia di atas jalan kebenaran. Peristiwa
penurunan al-Quran menzahirkan keagungan dan kebesaran Allah SWT yang tidak
mampu tergambar oleh akal manusia. Al-Quran yang diturunkan secara beransur-ansur
dan berperingkat-peringkat mengambil masa kira-kira selama 23 tahun sebelum ia

lengkap keseluruhan 6,236 ayat.

Al-Quran merupakan wahyu dan Kalam Allah SWT. la bertindak sebagai sumber utama
ajaran Islam dan sarat dengan ilmu serta pengajaran yang boleh diambil oleh manusia
untuk dijadikan iktibar dan tatacara untuk hidup dengan syariat di muka bumi ini. Oleh
sebab itu, ia tetap terjamin pemeliharaannya daripada diubah oleh tangan-tangan
manusia walaupun terdapat juga segelintir manusia yang berusaha ke arah itu. Jaminan
pemeliharaan ini datang daripada Allah SWT sendiri sebagaimana firman-Nya dalam
Surah al-Hijr ayat 9:

Maksudnya: “Sesungguhnya Kamilah yang menurunkan Al-Quran, dan Kamilah yang

memelihara dan menjaganya”.

SIDANG JEMAAH YANG DIRAHMATI ALLAH,

Para Sarjana Islam merumuskan bahawa Al-Quran diturunkan melalui dua peringkat iaitu
penurunan dari Luh Mahfuz ke Bait al-lzzah secara sekaligus dan penurunan dari Bait al-
Izzah kepada Nabi Muhammad SAW secara beransur-ansur melalui perantaraan Malaikat
Jibril AS. Al-Quran mula diturunkan pada 17 Ramadan dengan ayat pertama diturunkan
dari Surah al-‘Alaq berupa perintah membaca. Ada sesetengah pendapat lain yang
mengatakan bahawa al-Quran diturunkan pada malam al-Qadr iaitu salah satu malam dari
Bulan Ramadan. Pemilihan Ramadan dalam peristiwa Nuzul al-Quran ini menunjukkan
kelebihan bulan yang mulia dan berkat ini. Firman Allah SWT dari Surah al-Bagarah ayat
185:

‘bulan Ramadan yang padanya diturunkan Al-Quran, menjadi petunjuk bagi sekalian
manusia, dan menjadi keterangan-keterangan yang menjelaskan petunjuk dan

(menjelaskan) perbezaan antara yang benar dengan yang salah”.

Perkara terpenting bagi kita umat Islam ialah beriman bahawa al-Quran itu tidak memiliki
sebarang keraguan padanya sama ada terhadap peristiwa yang telah berlaku, sedang
berlaku atau bakal berlaku termasuk juga peristiwa-peristiva ghaib. Al-Quran
menerangkan tentang seluruh keperluan hidup manusia bermula dengan aspek akidah,
syariat, akhlak, muamalat, dan munakahat. Selain itu juga, dalam al-Quran terkandung
juga perihal sejarah, kemasyarakatan, politik pentadbiran, kepimpinan, ekonomi juga

sains.

Sememangnya al-Quran merupakan panduan hidup kita yang tidak boleh ditinggalkan. la
perlu diletakkan paling atas sekali dalam apa-apa jua urusan kehidupan kita. la bertindak
sebagai penentu jalan yang benar dan menyelesaikan banyak masalah yang timbul.
Kebenarannya tidak dapat dicanggah lagi oleh mana-mana pihak bahkan para penentang
Islam cuba mewujudkan provokasi dengan menghina dan membakar al-Quran yang
hanya menunjukkan ketiadaan hujah mereka untuk menentang kebenaran al-Quran. Kita
berdoa semoga orang-orang yang memusuhi Islam ini diberi petunjuk dan hidayah serta

kebenaran daripada al-Quran al-Karim.

SIDANG JEMAAH YANG DIRAHMATI ALLAH,

Al-Quran perlu dibaca untuk mendalami isi dan pengajaran yang terkandung padanya.
Keberadaan dalam Bulan Ramadan yang dikenali juga dengan Bulan Al-Quran mesti kita
manfaatkan dengan memperbanyakkan membaca Al-Quran dan mengambil pengajaran

yang sebanyak-banyaknya.

Jangan malu dan jangan takut membaca Al-Quran walaupun dalam keadaan merangkak-
rangkak kerana meskipun masih bertatih dalam mempelajari bacaan Al-Quran, ia lebih
baik dari mereka yang meninggalkan terus pembacaan Al-Quran dengan alasan tidak
mahir membacanya. Dalam sebuah hadis daripada A’isyah R.Anha, Rasulullah SAW

pernah bersabda:

Maksudnya: “Seorang yang mahir dalam membaca Al-Quran bersama al-Safarah al-
Kiram al-Bararah (malaikat yang mulia lagi taat) dan bagi yang membaca Al-Quran namun
tersangkut-sangkut dan berasa susah buatnya maka untuknya itu dua ganjaran”. (Hadis

riwayat Imam Muslim dan lIbn Majah)

Rasulullah SAW juga selalu mengulang-ulang bacaan Al-Quran bersama Jibril setiap kali
Ramadan Diceritakan dalam hadis Ibnu Abbas R.Anhuma:

Maksudnya: “Dan Jibril datang menemui Baginda pada setiap malam di bulan Ramadan
untuk Baginda memperdengarkan bacaan Al-Quran kepada Jibril”. (Hadis riwayat Imam
al-Bukhari)

Maka, perbanyakkanlah membaca Al-Quran dan merenungi maksudnya. Sentiasalah

berdamping dengan Al-Quran sebagai jaminan agar tidak terjerumus ke lembah

kesesatan. Sesungguhnya Al-Quran itu nantilah yang akan datang pada hari akhirat untuk

memberi syafaat kepada pembacanya.

SIDANG JEMAAH YANG DIRAHMATI ALLAH,

Sebelum mengakhiri khutbah pada hari ini, khatib ingin menarik perhatian sidang Jemaah
sekalian untuk sama-sama mendoakan kesejahteraan dan keselamatan saudara-saudara
kita yang berada di Palestin. Israel sekali lagi menunjukkan kebiadaban mereka dengan
tindakan menyerbu masuk dan menyerang Jemaah yang berada di dalam Masjid al-Agsa.
TIndakan ini bukanlah baru berlaku sekali ini. Bahkan jika kita imbas saban tahun, setiap
kali Ramadan, pasti akan ada berita tentang kebiadaban Rejim Zionis yang melakukan
provokasi dan kekacauan untuk mengganggu tumpuan umat Islam beribadah dalam bulan
yang mulia ini. Maka, marilah kita panjatkan doa dengan bersungguh-sungguh memohon
pertolongan kepada Allah SWT agar terus memelihara dan melindungi umat Islam di

Palestin dalam menghadapi kekejaman Rejim Zionis Israel.

Mengakhiri khutbah pada hari ini, khatib ingin membuat beberapa rumusan berdasarkan
khutbah yang telah disampaikan;

Pertama: Peristiwva penurunan Al-Quran menzahirkan keagungan dan kebesaran Allah
SWT yang tidak mampu tergambar oleh akal manusia.

Kedua: Setiap umat Islam wajib mengimani kebenaran yang terkandung dalam Al-Quran.
Ketiga: Al-Quran memiliki kemuliaan dan kesuciannya yang tersendiri. Kita diseru untuk
memperbanyakkan membacanya lebih-lebih lagi dalam Bulan Ramadan ini kerana nanti

Al-Quran juga akan datang pada hari akhirat memberi syafaat kepada setiap pembacanya.

Firman Allah SWT:

Maksudnya: “Wahai umat manusia! Sesungguhnya telah datang kepada kamu Al-Quran
yang menjadi nasihat pengajaran dari Tuhan kamu, dan yang menjadi penawar bagi
penyakit-penyakit batin yang ada dalam dada kamu, dan juga menjadi hidayah petunjuk

untuk keselamatan, serta membawa rahmat bagi orang-orang yang beriman. Katakanlah

(wahai Muhammad) "kedatangan Al-Quran itu adalah semata-mata dengan limpah kurnia
Allah dan kasih sayang-Nya, maka dengan isi kandungan Al-Quran itulah hendaknya
mereka bersukacita (bukan dengan yang lainnya), kerana ia lebih baik daripada apa yang
mereka himpunkan dari segala benda dan perkara yang tidak kekal)" (Surah Yunus ayat
57-58)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisinan serta
perpecahan yang berpanjangan. Ya Allah! Tunjukkanlah kebenaran itu sebagai
kebenaran, dan kurniakanlah kami kekuatan untuk mengikutinya (memperjuangkannya),
dan tunjukkanlah yang batil itu sebagai batil dan kurniakanlah kami kekuatan untuk
menjauhinya serta menghapuskannya. Jangan jadikan yang benar dan batil itu samar-
samar bagi kami, yang akan menyebabkan kami sesat. Dan jadikanlah kami pemimpin
bagi orang-orang yang bertakwa. Jadikanlah kami dan keturunan kami orang-orang yang
istigamah mendirikan solat secara berjemaah serta tekun mengimarahkan masijid.
Sesungguhnya hanya kepada-Mu jua Ya Allah, doa kami mohon diperkenan dan diterima.

